
25. oktoberi 2016              UKA2016/109 

Nunatsinni inuussutissanik nioqqutissiornermik inuussutissarsiortunut tunngasuni, 

tassani ingammik inuussutissanik avammut niuerutigineqartuni pissutsinut tunngasuni, 

ilinniartitaanikkut neqeroorutinik amerlanerusunik ineriartortitsinissaq pillugu 

Naalakkersuisut UKA 17-mut nassuiaasiornissamik peqquneqarnissaannik 

Inatsisartuni aalajangiiffigisassatut siunnersuut. 

(Inatsisartunut ilaasortaq Sara Olsvig, Inuit Ataqatigiit) 

 

Inatsisartunut ilaasortaq Sara Olsvig Inuit ataqatigiit, siunnersuuteqarpoq nunatsinni 

inuussutissanik nioqqutissiornermi inuussutissanik avammut niuernitsinni Naalakkersuisut 

nassuiaasiornissaanik saqqummiussaqarluni. 

 

Nunatsinni aalisarneq piniarneq nunaateqarnerlu inuussutissarsiutaapput inuiaqatigiinnut 

tamanut attumassuteqarlutik inuussutissarsiorfiusut tamannalu sutigut tamatigut 

pitsanngorsarnissaa aammalu avammut nunattalu iluani niuernitsinni siuarsartuartariaqartoq 

annertuumik. 

 

Aalisakkanik niuernerput isigigaanni ajoraluartumik piariigaanngitsunik 

annertoorujussuarmik avammut annissuivugut tamannalu aningaasarsiornerusinnaanitsinnik 

minnerunngitsumillu suliffissaqartitsinnaanikkut annertorujussuarmik annaasaqartaratta 

ineriigaanngitsunik annissuinersuarput pillugu. 

 

Nunatsinni ilinniartitaanikkut inissisimaffipput suli appasippoq sutigullu tamatigut 

periarfissaqarfitsigut qaffassartuartariaqarparput pingaartumik tunisassiornikkut 

aningaasarsiornerulersinnaanerput eqqarsaatigalugu. 

 

Nunarput naalagaaffinngortinniarlugu sulivugut tamannalu anguneqassappat taava 

innuttaminik annertunerpaamik sullinneqarnissaa anguniartuartariaqarpoq uanilu 

siunnersuumi tamanna anguniarneqartoq isumaqatigilluinnarparput.’ 

 

Nunalerinermi uumasuuteqarnermi aalisakkerinermi aammalu imminut 

pilersornerulernissami annertusaassagutta taava inuit ilinniarsimasut sapinngisamik 

amerlanerpaat pigisariaqarigut isumaqarluinnarpugut. 

 

Tassami nioqqutissiornikkut inerisaassagutta aningaasarsiornerput nukittunerulersissavarput 

pisuussutitsinnillu atorluaanerulerluta. 

 

Nunarsuarmi allami aalisakkanik nioqqutissiorneq qiviaraanni tamakkiisorujussuarmik 

aalisakkanik atorluaallutik niuerput ilaatigut igitassartaqanngivissumik, akerlianilli maani 

pissutsit allaanerujussuupput aalisakkap ilaannamininngua uagut atorparput allaat 

oqarluannaraanni attorneqanngivissut qeritiinnarlugit annissorpagut soorunaana aalisartunut 

akit aamma atortinneqartut appaseqqilit. 

Tamakkua pissutsit pitsaanerujussuanngortariaqarput annertunerpaat aalisakkat 

inerigaanerusut nunatta avataani niuernermi tuninialertariaqarpagut uagutsinnut 

iluanaartinniartariaqalerpugut allanut aningaasarsiutissanngorlugit annissuinnarnagit. 

 

Ilinniartitsinikkut periarfissat nunatsinni pigisagut tamakkiisumik 

atorluarnerulertariaqarpagut tassami taamaliornikkut nukiit nutaat inuussutissanik 

niuernitsinni pissarsiarisinnaagatsigit. 

 

Aammalu assersuutigalugu piniartut aalisartut aammalu kikkulluunniit soqutiginnittut 

imminut pilersornerunissarput anguniarlugu inuussutissalerinermik pikkorissartuarnissaat 

ingerlattuartariaqarmat nunatta imminut pilersornerulernissaa nerisaqarfiillu 

atorluaanerulernissaat anguneqassappat. 

 

Assersuutitut aamma taaneqarsinnaapput takornarissat amerlisarniarneqarnerini 

nerisassaatitta ajukkunnanngitsut atorneqarnerulernissaat neriniartarfinni amerlasuuni 

angorusunnarluinnarmat. 

 

Taamatut oqaaseqarluta Sara Olsvig Inuit ataqatigiit siunnersuutaa tamakkiisumik 

taperserparput ataatsimiititaliamilu suliarineqarnissaa innersuussutigaarput. 

 

Hans Enoksen 
 

 

 


